
Á liðnum árum hefur mikið verið rætt um nánara samstarf milli fagstofnana landbúnaðarins. Hafa ýmis mál verið í deiglunni. Rannsóknastofnun landbúnaðarins og Bændaskólinn á Hvanneyri hafa löngum unnið saman að ýmsum málum í gegnum tíðina en sáu sér hag af því að efla það samstarf frekar og skapa því meiri festu með sérstökum samstarfssamningi haustið 1997. Meginmarkmið samningsins var að bæta og auka samvirkni í starfsemi stofnanna tveggja og var þar kveðið á um að móta skyldi sameiginlega stefnu í rannsóknum og kennslu landbúnaðarins. Með nýjum lögum um búnaðarfræðslu 1999 birtist ný sýn á fjölþætt hlutverk landbúnaðar og Landbúnaðarháskólanum á Hvanneyri var þar ætlaður skýr þáttur í rannsóknum. Stofnanirnar skynjuðu enn frekar en áður að hlutverki þeirra yrði best borgið með frekari samþættingu starfseminnar. Hafa þær fetað sig eftir þeirri braut og nægir að nefna nýgerða samninga milli Landbúnaðarháskólans á Hvanneyri (LBH) og Rannsóknastofnunar landbúnaðarins (RALA) um rannsóknir og kennslu í sauðfjárrækt og bútækni. Nú er stigið næsta skref og er hér lögð fram sameiginleg stefnumörkun til næstu fimm ára um rannsóknir og kennslu í þágu landbúnaðarins. 

Á sama tíma og þessar tvær stofnanir hafa verið að samþætta starfsemi sína hefur átt sér stað mikil umræða um nánari samvinnu rannsókna, leiðbeininga og kennslu í landbúnaði. Má nefna ýmis nefndarálit sem unnin hafa verið á vegum landbúnaðarráðuneytisins þó að þeim hafi ekki verið fylgt eftir með beinum aðgerðum. 

Nýlega birti Rannsóknarráð Íslands áherslur sínar sem ætlað er að stuðla að markvissu vísindastarfi, tækniþróun og nýsköpun. Ráðið hvetur m.a. til þess að skipulag og starfshættir opinberra rannsóknastofnana og háskóla verði endurbætt þannig að „rannsóknahópar verði sameinaðir í nægilega stórar einingar til að þeir geti staðið sig í alþjóðlegu rannsóknaumhverfi“ og að „skyld rannsóknastarfsemi á mismunandi stofnunum sameinist“. Önnur atriði sem ráðið leggur áherslu á er m.a. að háskólar og rannsóknastofnanir starfi saman að menntun og þjálfun ungra vísindamanna, að rannsóknaraðilar komi sér upp gæðamati á eigin rannsóknar- og þróunarstarfsemi og að alþjóðasamstarf á sviði vísinda og tækni verði aukið.

Stefnumörkun sú sem hér birtist er unnin í ljósi samstarfssamningsins frá 28. nóvember 1997, en einnig er tekið mið af áðurnefndum nefndarálitum, skýrslu Rannís frá 2001 um stöðu og horfur í nautgriparækt á Íslandi og Áherslum Rannsóknaráðs Íslands árið 2001. Er það trú okkar að þau vinnubrögð sem hér eru viðhöfð skili jákvæðum árangri fyrir þá mörgu sem stofnanirnar þjóna, starfsmenn þeirra og samfélagið allt.

Inngangur

Framtíðarsýn

Um árabil hafa Rannsóknastofnun landbúnaðarins og Landbúnaðarháskólinn á Hvanneyri (áður Bændaskólinn á Hvanneyri) starfað hlið við hlið að fræðastarfi fyrir íslenskan landbúnað. Síðustu ár hefur orðið landbúnaður fengið víðari skilgreiningu en áður var. Nú er litið svo á að landbúnaður sé hvers konar búskapur þar sem landið er nýtt sem auðlind. Landbúnaður er einnig varðveisla og verndun landkosta og annarra auðlinda. Sérþekking á hinum ýmsu sviðum landbúnaðar er nauðsynleg svo að unnt sé að skila landinu til komandi kynslóða í jafngóðu eða betra ástandi en tekið er við því. 

Í þessu ljósi er það meginhlutverk stofnanna tveggja að afla þekkingar um fjölþætt hlutverk landbúnaðar, sem byggir á íslenskri náttúru og menningararfleifð, og miðla henni til allra sem landið nýta.
♦  ♦  ♦  ♦
Rannsóknastofnun landbúnaðarins (RALA) er sjálfstæð stofnun sem heyrir undir landbúnaðarráðuneytið. Hún starfar samkvæmt lögum um rannsóknastofnanir atvinnuveganna nr. 64/1965. Í 35. grein þeirra laga er kveðið á um forystuhlutverk stofnunarinnar í landbúnaðarrannsóknum hérlendis. Landbúnaðarháskólinn á Hvanneyri (LBH) starfar eftir lögum um búnaðarfræðslu nr. 57/1999. Við gildistöku þeirra urðu miklar breytingar á starfssviði hans. Í 16. grein laganna er kveðið á um að við menntastofnanir landbúnaðarins skulu stundaðar rannsóknir og skulu þær skipulagðar með öðrum rannsóknum á sviði landbúnaðar og landnýtingar. Það var því talið brýnt að hrinda í framkvæmd sameiginlegri stefnumörkun stofnananna tveggja eins og skýrt var kveðið á um í samstarfssamningnum frá 1997. Í upphafi samningsins segir: 

Samvirkni í starfsemi stofnananna verður bætt og aukin með því að: 

· Vinna að sameiginlegri stefnumótun í rannsóknum og kennslumálum landbúnaðarins. 

· Tilraunaaðstaða sem til er, og fyrirhugað er að koma upp í náinni framtíð, nýtist sem best í rannsóknum og fræðslu í þágu íslensks landbúnaðar. 

· Sérþekking starfsmanna nýtist við lausn brýnna rannsóknaverkefna án tillits til hvaða stofnun þeir tilheyra. 

· Auka samspil kennslu í búvísindum og landbúnaðarrannsókna þannig að sérfræðingar RALA komi með markvissum hætti að kennslu sem og leiðsögn í lokaverkefnum nemenda í háskólanum og að stofnanirnar tengist sameiginlega háskólastofnunum innan lands og utan. 

· Efla símenntun starfsmanna. 

· Bæta tengsl endurmenntunar ráðunauta og bænda við rannsóknastarfsemina.

Í þessari skýrslu kemur fram nánari útfærsla á því hvernig ætlunin er að ná ofangreindum markmiðum. Stefnt skal að því að við lok þess tímabils, sem stefnumörkunin nær til, hafi eftirfarandi áföngum verið náð:

i) Að faglegt starf við RALA og LBH sé samræmt, og að leitað hafi verið markvisst eftir samþættingu við aðrar stofnanir landbúnaðarins.

ii) Að Keldnaholt-Hvanneyri verði ein starfsstöð og miðstöð faglegs starfs stofnananna. Í því felst að starfsmenn geti sinnt starfi sínu á hvorum staðnum sem er. 

iii) Að öll tilraunaaðstaða nýtist starfsmönnum beggja stofnana og að rekstrarfyrirkomulag hvetji til slíkrar samnýtingar.

1. Hlutverk og skyldur 

Hið sameiginlega hlutverk stofnananna er eftirfarandi: 

i) Að sýna frumkvæði og forystu í rannsóknum og þekkingaröflun er lýtur að hinu fjölþætta hlutverki landbúnaðar á Íslandi með áherslu á heildstæða og þverfaglega nálgun að viðfangsefninu.

ii) Að efla háskólamenntun, hagnýta starfsmenntun og endurmenntun á sviði landbúnaðar.

iii) Að miðla upplýsingum til bænda og landnotenda og benda á leiðir til þess að leysa brýn viðfangsefni í landbúnaði og skyldum greinum. 

iv) Að bjóða fram ýmsa þjónustu gegn greiðslu og skjóta þannig styrkari fjárhagslegum stoðum undir hið eiginlega rannsóknarstarf.

v) Að sinna ráðgjöf og upplýsingamiðlun til stjórnvalda og almennings.

Til þess að mæta þörfum atvinnuvegarins og samfélagsins alls munu eftirfarandi atriði verða höfð að leiðarljósi:

i) Að auka framleiðni og framlegð í búrekstri og bæta þannig samkeppnisstöðu landbúnaðarins (matvæli, skógur, iðnhráefni, reiðhestar o.fl.).

ii) Að stuðla að ábyrgri og sjálfbærri nýtingu náttúrulinda (land, búfé, ár og vötn).

iii) Að stuðla að framleiðslu á gæðaafurðum þar sem tillit er tekið til áhrifa framleiðslunnar og afurðanna á umhverfi, búfé og neytendur. 

iv) Að stuðla að skipulegri nýtingu lands til margvíslegra þarfa, þar sem jöfnum höndum sé hugað að landgæðum, mannvist og menningarminjalandslagi með framtíðarhagsmuni þjóðarinnar í huga.

2. Umbjóðendur og hagsmunaaðilar

Umbjóðendur stofnananna endurspegla meginhlutverk þeirra og niðurstöður rannsóknanna nýtast ólíkum hagsmunahópum. Þeir mikilvægustu eru eftirfarandi:

· Bændur og aðrir landnotendur

· Námsfólk

· Leiðbeiningamiðstöðvar landbúnaðarins

· Sveitarfélög og skipulagsyfirvöld

· Úrvinnsluiðnaður

· Stjórnvöld og aðrar opinberar stofnanir

· Fyrirtæki, almenningur

3. Helstu viðfangsefni og árangur á liðnum árum.

a) Þekking

Á undanförnum árum hefur verið aflað margvíslegrar nýrrar þekkingar á fjölmörgum sviðum íslensks landbúnaðar sem hefur aukið möguleika hans til þess að standast samkeppni frá innfluttum búvörum. Aukin þekking hefur styrkt fræðilegan grunn þeirrar leiðbeiningar- og ráðgjafaþjónustu sem stendur atvinnuveginum, samfélaginu og stjórnvöldum til boða. 

Jafnframt því að afla stöðugt nýrrar þekkingar fer fram á vegum stofnananna umfangsmikil miðlun þekkingar. Boðið er upp á háskólamenntun til BSc-gráðu og MSc- gráðu. Samstarfsamningar við háskóla bæði hérlendis og erlendis tryggja nemendum einnig aðgang að fjölbreyttu rannsóknarnámi. Boðið er upp á starfmenntun fyrir verðandi bændur og starfandi bændum standa til boða fjölmörg námskeið um nýjungar í rekstrinum og flest þau viðfangsefni sem glíma þarf við í nútíma búreksri. Þá stendur þeim bændum, sem ekki eiga heimangengt, til boða fjarnám. Stofnanirnar hafa staðið fyrir menntun nær allra landbúnaðarráðunauta landsins, verulegs hluta kennara og rannsóknarmanna í landbúnaði og margra bænda. 

b) Afl

Stærstur hluti rekstrarfjár stofnananna fæst með fjárlögum ríkisins ár hvert. Ráðstöfunarfé þeirra til rannsókna hefur aukist á síðustu árum og munar þar mestu um auknar sértekjur úr rannsóknarsjóðum og af sölu þjónustuverkefna. Gerðir hafa verið samstarfsamningar milli stofnananna um nokkur verkefni sem munu skila samlegðarhagkvæmni til lengri tíma litið. 

RALA hefur gert samstarfssamninga við Iðntæknistofnun um sameiginlegan rekstur á matvælarannsóknum (Matra) og efnagreiningaþjónustu stofnananna (Efnagreiningar Keldnaholti). LBH hefur lögbundið samstarf við Hagþjónustu landbúnaðarins sem felur í sér að sú stofnun sinnir kennslu í hagfræði við LBH. Ýmsir aðrir samstarfssamningar hafa verið gerðir um afmörkuð viðfangsefni.

c) Amboð

RALA hefur endurnýjað og bætt við aðstöðu til líftæknirannsókna. Komið hefur verið upp öflugri landupplýsingastofu í samstarfi við Landgræðslu ríkisins. Stofnunin hefur verkefnavætt starfssemina og tekið upp bókhaldskerfið Navision í samstarfi við aðrar rannsóknarstofnanir atvinnuveganna. 

Komið hefur verið á fót Lífrænni miðstöð við LBH með samstarfssamningi við Áform átaksverkefni. Á hún að vera leiðandi faglegur aðili um lífrænan landbúnað. LBH hefur endurskipulagt búrekstur skólans og aukið sérhæfingu hans. LBH hefur endurbætt kennsluaðstöðu í bóklegri og verklegri kennslu. LBH og RALA eru aðilar að sameiginlegum vef landbúnaðarstofnana.

4. Lykiltölur um starfsemi RALA og LBH

Stofnanirnar tvær eru nokkuð ólíkar að starfi og uppbyggingu. Endurspeglast það bæði í störfum starfsmanna og fjármögnun. RALA er með fleiri starfsmenn og sinna þeir fyrst og fremst rannsóknum. Við LBH er kennsla hins vegar meginviðfangsefnið.

Fjármagn til starfsemi stofnananna kemur úr ýmsum áttum. Enn kemur meirihluti fjárins úr ríkissjóði (1. tafla), en á RALA hafa sértekjur sífellt verið að aukast og voru þær orðnar um 44% af heildarveltu árið 2000. Munar þar mestu um framlög úr rannsóknarsjóðum Rannsóknarráðs Íslands og úr Framleiðnisjóði landbúnaðarins. Svipaða sögu er að segja um LBH, en þar voru sértekjur um 40% af heildarveltu árið 2000. Stór hluti þessara sértekna kom frá búrekstri, endurmenntunardeild og rannsóknaþjónustu. Megnið af rannsóknastyrkjum koma frá Framleiðnisjóði landbúnaðarins.

1. tafla. Nokkrar lykiltölur um starfsemi RALA og LBH (2000).


LBH
RALA

Fjármögnun



- Landbúnaðarráðuneytið (fjárlög)
135.000
173.425

- Rannsóknasjóðir
11.009
67.195

- Aðrar tekjur
75.990
75.964

- Samtals
222.000
325.957

Starfsfólk (ársverk)
39
67

- Rannsóknir 
8
56

- Kennsla
16


- Yfirstjórn, skrifstofa, stoðdeildir
7
11

- Búrekstur, mötuneyti
8


- Fjöldi starfsmanna með MSc og PhD gráður
14
30

Fjöldi útgefinna rita og greina
100
145

- þar af í ritrýndum tímaritum
4
21

Fjöldi nemenda í námi
98
2

- Í háskólanámi
34
9

- Í reglubundnu starfsmenntanámi
38


- Nemendur í fjarnámi
26


- Þátttakendur á námskeiðum á vegum        endurmenntunardeildar LBH
800


*)



*) Mörg námskeiðana eru samstarfsverkefni RALA og LBH. Þar fyrir utan tekur RALA þátt í námskeiðahaldi með öðrum stofnunum.

Þekking

1. Bakgrunnur  

· Aukin alþjóðavæðing í landbúnaði kallar á opnun markaða. Til að standast þær kröfur, sem samkeppni við innflutt matvæli veldur, er nauðsyn á aukinni hagræðingu í búrekstri.

· Tækniframfarir og aukin samkeppni hafa stuðlað að því að búrekstrareiningum hefur fækkað og þær stækkað.

· Óskum um gæði matvæla og umhverfisvernd, sem geta stefnt í ólíkar áttir, verður að mæta með skynsamlegri notkun aðfanga hvers konar og þróun gæðakerfa.

· Krafa er um aukna faglega færni fólks er starfar við landbúnað í víðasta skilningi. 

· Vaxandi áhersla er á náttúruvernd, þ.m.t. endurheimt og varðveislu landgæða og vistkerfa.

· Ósk um stöðugleika í byggð landsins þrátt fyrir fækkun búrekstrareininga í hefðbundnum landbúnaði kallar þróun fleiri greina í búrekstri og landnýtingu en til matvælaframleiðslu eingöngu. Ferðaþjónusta í dreifbýli er þar mikilvægur vaxtarbroddur.

· Landbúnaður á mikinn þátt í hagvörnum landsins með því að framleiða nauðsynleg matvæli handa landsmönnum.

2. Markmið á tímabilinu
· Að þróa sjálfbær framleiðslukerfi sem tryggi gæði og að rekja megi leið afurðanna frá framleiðanda til neytanda. 

· Að þróa sjálfbæra og fjölþætta landnýtingu og umhverfismótun sem tekur mið af umhverfisvernd, menningu og vörslu erfðalinda.

♦  ♦  ♦  ♦
· Að efla og bæta landbúnaðarmenntun.

· Að stuðla að nýliðun í hópi vísindamanna er sinna landbúnaðarrannsóknum og kennslu. 

· Að vera virkir þátttakendur í alþjóðasamstarfi á sviði rannsókna og menntunar.

· Að tryggja skil á rannsóknarniðurstöðum bæði innan lands og utan.

· Að efla samstarf viðeigandi aðila innan lands og utan til þess að bæta nýtingu mannauðs, fjármagns og aðstöðu.

· Að auka skilning almennings á gildi landbúnaðarrannsókna og menntunar.

3. Skil

a) Fræðastef

Rannsóknum og kennslu í landbúnaði er nú sinnt í nokkrum sjálfstæðum stofnunum og á ýmsum stöðum á landinu. Viss hætta er á að slíkt fyrirkomulag leiði til þess að heildarsýn skorti við lausn vandamála sem tekist er á við. 

Til þess að auka og styrkja samstarf þeirra sem hlut eiga að máli eru skilgreind tvö fræðastef. Þau eru „rekstur og ræktun“ og „nýting og náttúra“. Stefin eiga að gegna því meginhlutverki að marka skýra stefnu í fræðastarfinu, hvetja til samræðna og miðlunar þekkingar milli fræðamanna án tillits til þess hvar þá er að finna og kynna faglegt starf stofnananna út á við. Þannig munu stefin fyrst og fremst verða vettvangur faglegs starfs stofnananna og greiða fyrir samstarfi þeirra.

Stefin hafa ekki bein yfirráð yfir fjármagni. Ætlast er til að stefin skili sameiginlegum rannsóknaráætlunum fyrir meginviðfangsefni hvors stefs. Til að auðvelda rannsóknarsamvinnuna skal stefnt að því að samræma vinnulag og verkáætlanir fyrir rannsóknarverkefni. Þessar áætlanir skulu endurskoðaðar árlega eftir því sem verkinu vindur fram. Skipaðar verða fjögurra manna stefstjórnir fyrir hvort stef og munu þær móta og leiða starf stefjanna.

Rekstur og ræktun

Ræktun og meðferð jarðvegs, ræktunarhæfni, verkun og nýting margs konar nytjajurta, kynbætur og hirðing búfjár, bútækni og bústjórn. 

Þetta stef rímar við fyrsta liðinn í markmiðslistanum hér að framan: „Þróa sjálfbær framleiðslukerfi sem tryggi gæði og að rekja megi leið afurðanna frá framleiðanda til neytanda.“

Undirmarkmið eru eftirfarandi:

· Að tryggja hagkvæmni á öllum stigum framleiðsluferilsins í því skyni að bæta samkeppnisstöðu landbúnaðarins þegar til lengri tíma er litið.

· Að stunda rannsóknir á ræktun og verkun fóðurs og annarra nytjajurta sem stuðli að þróun mismunandi framleiðslukerfa sem henta við ólíkar aðstæður og við mismunandi búskaparstefnu. 

· Að rannsaka og kynna sérstöðu og eiginleika íslenskra afurða vegna þróunar og markaðssetningar á gæðaafurðum, þar með talið fæðubótarefna og markfæðis.

· Að efla notkun líkana sem tækis til að tengja saman og meta niðurstöður rannsókna og til leiðbeininga og auka með því móti skilvirkni rannsókna.

Nýting og náttúra

Áhrif nýtingar á náttúruauðlindir landsins. Hnignun og uppbygging þessara auðlinda. Endurheimt vistkerfa og vistkerfisferla. Framvinda lands og landnýtingar, fjölbreytileiki mannlífs og náttúru og samspil þessara þátta.

Þetta stef rímar við annan liðinn í markmiðslistanum hér að framan: „Þróa sjálfbæra og fjölþætta landnýtingu og umhverfismótun sem tekur mið af umhverfisvernd, menningu og vörslu erfðalinda .“

Undirmarkmið eru eftirfarandi:

· Að öll nýting íslenskrar náttúru byggi á haldgóðri þekkingu á auðlindunum og sé með þeim hætti að félagslegt, náttúrulegt og efnahagslegt umhverfi á viðkomandi svæði viðhaldist til frambúðar.

Í þessu felst meðal annars:

· Að skilgreina þær auðlindir á landi sem nýttar eru

· Að upplýsingar um ástand þeirra auðlinda sem nýttar eru séu ávallt sem áreiðanlegastar og á aðgengilegu formi fyrir þá, sem þurfa að nýta þær.

· Að efla þekkingu á áhrifum nýtingar á auðlindirnar

· Að öðlast skilning á framvindu lands og endurheimt landgæða. 

· Skilgreina þröskulda í framvindu gróðurs á auðnum og leita leiða til þess að koma í veg fyrir hnignun lands og til að endurheimta landgæði. 

· Skilgreina þá þætti sem ákvarða sjálfbæra landnýtingu og þróa aðferðir sem nýtast við skipulag ýmiss konar landnýtingar. 

· Að framvinda landnýtingar sé náttúrulega, félagslega og efnahaglsega sjálfbær og vinni með fjölbreytileika mannlífs og náttúru.

Vörður fyrir fræðastef

· Koma fræðastefjum í gagnið á útmánuðum 2002.

· Fræðastefin skili rannsóknaráætlunum fyrir haustið 2003.

· Vera komin með samræmdar verkáætlanir fyrir öll rannsóknarverkefni í lok árs 2002.

b) Rannsóknartengt nám

Í Áherslum Rannsóknarráðs Íslands árið 2001 segir: „Það er mikilvægt fyrir rannsóknir við íslenska háskóla og íslenskt atvinnulíf að menntun vísindamanna fari fram á Íslandi þar sem aðstæður leyfa. Ein helsta lífæð háskólarannsókna er þjálfun stúdenta í rannsóknanámi og nálægð slíkra rannsókna við þjóðlíf og atvinnulíf er beggja hagur“. Síðar er fjallað um aðgerðir Rannsóknarráðs: „Ráðið hvetji til samkomulags milli háskóla annars vegar og rannsóknastofnana og þekkingarfyrirtækja hins vegar um formlega þátttöku hinna síðarnefndu í leiðsögn, þjálfun og kennslu nemenda í rannsóknanámi...“.
LBH og RALA hyggjast leggja áherslu á mikilvægi þess að laða til sín nemendur í meistara og doktorsnám. Þetta geta verið innlendir sem erlendir nemendur, einnig innritaðir við aðra háskóla en LBH, innan lands sem utan. Leiðsögn nemenda sem vinna rannsóknartengd verkefni er hluti af starfsskyldu allra til þess bærra starfsmanna beggja stofnana. Stofnanirnar munu útbúa sameiginlegan gagnabanka yfir hugsanleg nemendaverkefni. Þá verða reglur um umbun fyrir leiðsögn með rannsóknarverkefnum teknar til endurmats.

LBH heldur uppi reglubundinni kennslu í fjölda námsgreina, sem margar tengjast sérsviðum vísindamanna hjá RALA. Löng hefð er fyrir því að starfsmenn RALA komi að kennslu í einstökum námsgreinum. Stefnt skal að því að auka þessa kennsluhlutdeild  m.a. með því að móta starfsreglur sem auðveldi starfsmönnum RALA þátttöku í kennslu. 

Í gildi er samstarfssamningur milli Háskóla Íslands, Landbúnaðarháskólans á Hvanneyri og Rannsóknastofnunar landbúnaðarins, þar sem stefnt er að samvinnu um rannsóknartengt nám. Þá er virkt samstarf milli LBH, Hólaskóla og Garðyrkjuskólans á Reykjum um samtvinnun námsbrauta. LBH hefur einnig gert tvíhliða samninga við norrænu landbúnaðar og dýralæknaháskólana um NOVA háskólann og við tvo kanadíska háskóla.

Vörður

· Hafa að jafnaði 15 nemendur í rannsóknartengdu framhaldsnámi.

· Bjóða upp á háskólabraut í hestamennsku og ferskvatnsnýtingu í samvinnu við Hólaskóla og aðra aðila haustið 2003.

· Undirbúa sameiginlega námsbraut með Garðyrkjuskóla ríkisins að Reykjum.

· Hefja vinnu við sameiginlegan gagnabanka yfir námsverkefni á árinu 2002.

· Móta starfsreglur um aðkomu starfsmanna RALA að kennslu og leiðbeiningum við nemendur í BSc og MSc námi  fyrir vorið 2002.

c) Útgáfa og alþjóðasamstarf

Einn mikilvægasti þáttur rannsókna er miðlun niðurstaðna þannig að þær nýtist með sem skjótustum hætti. Þar eru ýmsir möguleikar fyrir hendi og meta verður í hverju tilfelli hvað á best við. Sérstakt átak skal gera í að koma íslenskum rannsóknarniðurstöðum á framfæri á alþjóðavettvangi með því að leggja rækt við birtingu á greinum í erlend, ritrýnd fræðirit, kynningu á alþjóðlegum ráðstefnum og þátttöku í erlendum samstarfsnetum. Stofnanirnar standa að eigin útgáfu í nokkrum mæli. Má þar nefna Búvísindi, Rit Ráðunautafundar, Fjölrit RALA, Rit Landbúnaðarháskólans, kennslubækur og ýmis tilfallandi rit. Nauðsynlegt er að taka útgáfumál stofnananna til endurskoðunar og leitast skal við að gera það í samstarfi við aðrar skyldar stofnanir á vegum landbúnaðarráðuneytisins.

Vörður

· Yfirstjórnir stofnananna móti reglur sem auðvelda sérfræðingum að takast á við þetta verkefni.

· Taka útgáfumál til gagngerðrar endurskoðunar þannig að í lok tímabilsins verði öll útgáfa stofnananna í sameiginlegum farvegi. 

· Vísindamenn kynni niðurstöður rannsókna sinna að lágmarki á tveggja ára fresti á viðurkenndum alþjóðlegum vísindaráðstefnum og að kostnaður við það verði innifalinn í rekstraráætlunum allra rannsóknarverkefna.

· Auka þátttöku vísindamanna í erlendu vísindasamstarfi, s.s. á vegum Erasmus, Leonardo, NorFa, COST og EU Concerted Actions.

d) Miðlun þekkingar til bænda og landnotenda

Rannsóknarmenn í ákveðnum viðfangsefnum hafa um langt árabil veitt bændum faglegar leiðbeiningar bæði beint og í gegnum endurmenntunarnámskeið bænda. Þetta starf gegnir mikilvægu hlutverki við miðlun þekkingar til bænda, en ekki síður við miðlun þekkingar og hugmynda frá bændum og öðrum landnotendum til rannsóknarmanna. Stefnt er að því að efla og móta þess konar þróunarstarf með stofnun sprotabúa, í samvinnu við leiðbeiningaþjónustu Bændasamtaka Íslands, Landgræðslu ríkisins, Skógrækt ríkisins og aðra aðila.

Leitað verður eftir samstarfi við bændur í tengslum við ákveðin rannsóknar- og þróunarverkefni um að leyfa aðgengi vísindamanna til að safna gögnum um framleiðsluaðferðir eða landnýtingu sem stunduð er, eða reyna nýjar aðferðir. Áhersla verður fyrst og fremst lögð á úrvinnslu gagna frá búunum, en ekki er gert ráð fyrir að eiginlegar tilraunir fari fram á sprotabúum. Rannsóknir, sem krefjast nákvæmrar gagnasöfnunar og/eða geta haft í för með sér afurðatap, munu áfram verða framkvæmdar á tilraunastöðvunum. Sprotabúin munu einnig nýtast sem sýnibú og koma þannig að gagni við miðlun þekkingar frá rannsóknum til bænda. Hér munu búnaðarsambönd og ráðgjafarþjónustan gegna mikilvægu hlutverki. Gögn frá sprotabúunum verða þar að auki notuð við námsverkefni nemenda og sum þeirra geta um leið verið verknámsbú.

Vörður

· Endurskoða hlutverk stofnananna í samstarfi við samtök hagsmunaaðila til þess að tryggja markvissa miðlun þekkingar. Tillögur hér að lútandi skulu liggja fyrir í upphafi árs 2004.

· Halda amk. 30 endurmenntunarnámskeið með amk 700 þátttakendum ár hvert.

e) Kortlagning auðlinda og þjónusta við almenning og stjórnvöld

Stofnanirnar stunda margvíslegar grunnrannsóknir á þeim auðlindum landsins er íslenskur landbúnaður byggir á, í virku samstarfi við ýmsa aðila innanlands sem utan. Á síðustu árum hefur markvisst verið unnið að uppbygginu á þekkingu og færni á þessu sviði og mikil áhersla hefur verið lögð á að færa niðurstöður í þann búning sem nýtist breiðum hópi notenda. Hér má nefna ýmsar rannsóknir á eðli og ferlum vistkerfa og áhrifum landnýtingar á þau, fjarkönnun og landnýtingu og grunnrannsóknir á eðlis- og efnaeiginleikum íslensks jarðvegs. Einnig má líta svo á að þessar rannsóknir séu í raun þjónusta við landið og náttúru þess.

Við LBH hafa tvær nýjar námsbrautir verið settar á laggirnar; landnýtingarbraut og umhverfisskipulagsbraut. Á landnýtingarbraut er áhersla lögð á að leita leiða til að nýta landið á sjálfbæran hátt, án þess að utanaðkomandi aðföng séu notuð svo miklu nemi. Í umhverfisskipulaginu er fjallað um skipulagsmál og búsetu með tilliti til fagurfræðilegra, félagslegra og náttúrulegra þátta. 

Þetta starfssvið byggir mikið á samstarfi við systurstofnanir s.s. Landgræðslu ríkisins, Skógrækt ríkisins, Náttúrufræðistofnun og ýmsar erlendar stofnanir. Nauðsynlegt er að finna hinu innlenda samstarfi virkan farveg, þannig að samvinna og samnýting aðstöðu þessara stofnana sé sem auðveldust.

Hefð er fyrir því að starfsmenn stofnananna sinni ráðgjöf og nefndarstörfum fyrir opinbera aðila innan lands og utan. Æskilegt er að slíkt haldi áfram. Þó verður að gæta þess að þetta verði ekki of mikið á kostnað hinna eiginlegu rannsókna.

Vörður
· Efla útgáfu á kortum og öðrum upplýsingaskrám, t.d. úr Nytjalandsverkefninu.

· Meta kolefnisforða og flæði lofttegunda í heilum landshlutum.

· Koma upp viðunandi rannsóknaraðstöðu fyrir eðlis- og efnaeiginleika íslensks jarðvegs.

· Efla samstarf við aðrar stofnanir á félagslegum, efnahagslegum og umhverfislegum þáttum landnýtingar.

f) Samfélagsleg tengsl

Báðar stofnanirnar hafa mikla þörf fyrir góð tengsl við bæði hagsmunaaðila og almenning í landinu. Margt hefur verið gert á undanförnum árum til að tryggja og efla þessi tengsl. Nefna má:

· Almenna þátttöku starfsmanna í samfélagsumræðu.

· Þátttöku starfsmanna í ýmiskonar opinberum fundum og námskeiðum.

· Útgáfu á ýmiskonar fræðsluefni ætlað almenningi.

· Opna daga á Hvanneyri og tilraunastöðvunum þar sem starfsemi LBH og RALA hefur verið kynnt.

· Starfrækslu Búvélasafnsins á Hvanneyri sem hefur fengið viðurkenningu Þjóðminjasafns.

· Þátttöku í landbúnaðarsýningum.

Til að efla enn frekar samfélagsleg tengsl stofnananna er lögð áhersla á eftirfarandi: 

· Opinn dag á Keldnaholti/Hvanneyri einu sinni á ári, þar sem áhersla verði lögð á kynningu á faglegu starfi beggja stofnananna. 

· Opinn dag á tilraunastöðvunum einu sinni á ári, eða eftir þörfum, þar sem bændum verða kynntar helstu rannsóknarniðurstöður.

· Efla tengsl við bændur, útskrifaða nemendur og aðra þá sem áhuga hafa á að nýta sér það starf sem fram fer á stofnununum.

· Eflingu Búvélasafnsins á Hvanneyri.

g) Hugverkaréttur

Miklar umræður hafa átt sér stað í þjóðfélaginu um eignarrétt starfsmanna til eigin hugverka og rétt stofnunar til framsals á þeim rétti. Nauðsynlegt er að stofnanirnar móti skýra stefnu í þeim málum; gangi frá samningi við starfsmenn um eignarrétt þeirra á eigin uppfinningum, framsali á þeim rétti til stofnananna og hagnýtingarrétti. Halda áfram að nýta yrkisrétt á eigin yrkjum og sækja um einkaleyfi og hugverkarétt eins og tilefni gefast.

4. Gæðamat og eftirfylgni

Gæðum í faglegu starfi er fylgt eftir með ýmsum hætti af utanaðkomandi aðilum. Má þar nefna skýrslur til styrkveitenda (Rannís, Framleiðnisjóður, Evrópusambandið o.fl.) og ritrýni á vísindagreinum. Þessu verður haldið áfram. Í gildi er árangursstjórnunarsamningur milli LBH og landbúnaðarráðuneytisins. Stefnt er að hliðstæðum samningi milli RALA og landbúnaðarráðuneytisins og í kjölfarið munu báðar stofnanirnar skila árlegri skýrslu til ráðuneytisins um starfsemina.

Innra gæðaeftirlit hefur verið takmarkað fram að þessu og er stefnt að því að auka það á tímabilinu. Komið verður upp gæðamati á rannsóknarstarfinu. Verkáætlanir eiga að vera til um öll rannsóknarverkefni. Verða þær rýndar árlega og fylgst með skilum á niðurstöðum. Komið verður upp innra gæðamati á nýjum umsóknum um rannsóknarstyrki. Hvatt verður til funda innan rannsóknarstefja til þess að ræða árangur og huga að nýjum möguleikum í rannsóknum. Fundi með öllum vísindamönnum skal halda reglulega til þess að ræða stefnu og árangur í rannsóknum. 

Gæði kennslunnar eru nú metin með kennslumati nemenda. Móta þarf ákveðnar reglur um hvernig brugðist skuli við mjög slæmu og mjög góðu kennslumati. Einnig þarf reglulega að kanna viðhorf nemenda sem lokið hafa námi á því hvernig námið nýtist þeim í vinnu eða framhaldsnámi. 

Vörður

· Innra gæðaeftirliti, m.a. með verkáætlunum og umsóknum um rannsóknarstyrki verður komið á fyrir lok 2003.

· Sameiginlegur fundur með vísindamönnum stofnananna verður haldinn árlega til þess að ræða árangur vísindastarfsins og þeirrar stefnumótunar sem birtist í þessu plaggi.

· Endurskoðun á kennslumati skulu liggja fyrir haustið 2003.

Afl 

1. Markmið á tímabilinu

· Áfram er gert ráð fyrir því að ríkissjóður fjármagni meginhluta starfssemi stofnananna. Stefnt skal að því að sértekjuhlutfall rannsóknastarfseminnar fari ekki yfir 40%.

· Koma á samstarfi við aðila innanlands og utan til þess að ná fram samlegðaráhrifum við öflun rannsóknarstyrkja og nýtingu mannafla og aðstöðu. 

· Ná skuldbindandi samningum við landbúnaðarráðuneytið um stór og tímabundin átaksverkefni í þágu atvinnuvegarins.

· Selja þjónustu, sem uppfylli kröfur um samkeppnisrekstur hins opinbera, á þeim þekkingarsviðum sem stofnanirnar búa yfir. Þetta má þó ekki koma niður á hinu eiginlega rannsóknarstarfi. 

· Nýta hugverkarétt, meðal annars með stofnun og eignaraðild að sprotafyrirtækjum.

2. Skil

a) Ríkisvaldið og rannsóknarsjóðir

Árið 2000 komu 53% af heildartekjum RALA og 61% af heildartekjum LBH úr ríkissjóði. Stöðug hækkun sértekjuhlutfalls er áhyggjuefni. Í fyrsta lagi er mikið fé bundið í rekstri á dýrri aðstöðu til rannsókna og þessi aðstaða kallar á viðhald og endurnýjun. Í öðru lagi eru landbúnaðarrannsóknir í eðli sínu langtímarannsóknir sem krefjast þess að fjárframlög sveiflist ekki óhóflega milli ára, en sú verður raunin ef stór hluti rekstrarfjár kemur í gegnum rannsóknarsjóði. Á sama hátt má segja að mikil verðmæti séu bundin í sérþekkingu þeirra starfsmanna sem við stofnanirnar starfa og mikilvægt er að þessu fólki sé tryggður öruggur starfsvettvangur til lengri tíma litið. Því er brýnt að halda sértekjuhlutfalli innan skynsamlegra marka.

Fyrir dyrum stendur gerð árangursstjórnunarsamnings RALA við landbúnaðar-ráðuneytið og einnig er stefnt að endurskoðun núverandi samnings LBH og ráðuneytisins. Samráð verður haft um gerð þessara samninga.

Stofnanirnar hafa sótt umtalsvert fé á liðnum árum í sjóði Rannsóknarráðs Íslands. Ráðið hefur birt áherslur sínar fyrir næstu ár og munu þær endurspeglast í úthlutunarstefnu sjóðanna. Nauðsynlegt er að taka mið af þeirri stefnu þegar sótt er um styrki til verkefna og tækjakaupa úr sjóðunum. Áhersla er lögð á vísindaleg gæði, samstarf við háskóla, aðrar rannsóknarstofnanir og fyrirtæki, þátttöku í erlendu vísindasamstarfi og rannsóknarnám og þjálfun ungra vísindamanna. Jafnframt hafa styrkir úr rannsóknarsjóðunum verið að stækka og er meira tillit tekið til langtímasjónarmiða við úthlutun. Framleiðnisjóður landbúnaðarins hefur verið drjúgur styrkveitandi og komið að ýmsum rannsóknar- og þróunarverkefnum, bæði einn sér og í samstarfi við Tæknisjóð Rannís. Um 55 millj.kr. runnu til ýmissa verkefna á RALA/LBH á árunum 1998-2000. Styrkupphæðir voru þó í mörgum tilfellum lágar og fólu í sér takmarkað samstarf. Í samskiptum stofnananna við þessa tvo meginstyrkveitendur innanlands er brýnt að leggja meiri áherslu á stærri rannsóknarverkefni eða verkáætlanir á næstu árum. Innan þeirra þarf jafnframt að rúmast samstarf annars vegar við rannsóknaraðila innan lands og utan og við fyrirtæki og stofnanir hins vegar þar sem það á við, og möguleikar á rannsóknartengdu framhaldsnámi. Við vinnu rannsóknaráætlana verður haft samráð við fagaðila og fagráð landbúnaðarins. Nú þegar hefur verið unnin áætlun um rannsóknir og þróun í sauðfjárrækt 2001-2004.

Þátttaka í erlendum samstarfsverkefnum hefur verið nokkur á liðnum árum. Talsvert fé fékkst úr norrænum sjóðum um tíma en dregið hefur úr því á allra síðustu árum. Samstarfsverkefni úr sjóðum Evrópusambandsins hafa verið fá og mjög lítill hluti af heildarveltu. Mikil sóknarfæri eru í erlenda rannsóknarsjóði. Ef sú sókn á að bera árangur er nauðsynlegt að ná samstarfi við fleiri aðila innanlands, nýta sóknarstyrki Rannís vegna alþjóðlegra samstarfsverkefna og koma upp nánari tengingu við þá aðila er sjá um alþjóðlegt vísindasamstarf (Rannís, KER, vísindafulltrúi Íslands í Brussel).

Vörður

· Samræmdir árangursstjórnunarsamningar liggi fyrir í lok tímabilsins.

· Áætlanir um rannsóknir og þróun á helstu starfssviðum stofnananna til næstu þriggja ára skulu liggja fyrir eigi síðar en haustið 2003 og skal þeim fylgt við umsóknir í rannsóknarsjóði.

b) Þjónusta á markaði og sprotafyrirtæki

Stofnanirnar hafa boðið upp á ýmsa þjónustu á almennum samkeppnismarkaði. Fer þar mest fyrir ýmiskonar efnagreiningaþjónustu. Í gildi er sérstakur samstarfssamningur milli Rannsóknastofnunar landbúnaðarins og Iðntæknistofnunar Íslands um rekstur efnagreiningaþjónustunnar, Efnagreiningar Keldnaholti (EGK). Þess hefur verið gætt að reksturinn uppfylli kröfur um samkeppnisrekstur hins opinbera. Nauðsynlegt er að endurskoða samninginn með reglubundum hætti eftir því sem samstarfinu vindur fram. Einnig er í gildi samstarf milli RALA og LBH um fóðurefnagreiningar fyrir bændur. 

Stofnanirnar hafa tekið að sér ýmis verkefni fyrir fyrirtæki og opinbera aðila. Má þar sérstaklega nefna gæðaeftirlit með fóðri og umfangsmikil verkefni fyrir Landsvirkjun og verkfræðistofur vegna mats á umhverfisáhrifum. Það er fyrirséð að slíkum verkefnum muni fjölga á næstu árum. Einnig munu sveitarfélög leita í auknum mæli eftir sérfræðiþekkingu vegna skipulagsskyldra framkvæmda á þeirra vegum.

Aukin áhersla hefur verið lögð á það á undanförnum árum að beina afrakstri rannsókna inn í fyrirtæki. Í kjölfar breytingar á lögum Rannsóknastofnunar landbúnaðarins hefur stofnuninni nú verið gert kleift að eignast hlut í fyrirtæki í tengslum við rannsóknar- og þróunarstarf sem unnið hefur verið við stofnunina og nýtist fyrirtækinu. 

Vörður

· Nýta þekkingu stofnananna til að auka tekjur af útseldri þjónustu.

· Taka þátt í stofnun sprotafyrirtæka með aðstoð áhættufjárfesta.

· Endurskoða samstarfssamning við Iðntæknistofnun Íslands vegna EGK og Matra fyrir árslok 2002.

c) Bandamenn

Í nýrri rammaáætlun Rannís er lögð áhersla á aukin samskipti rannsókna- og menntastofnanna og atvinnulífs. Þessi samskipti geta verið með ýmsu móti en ein mynd þeirra eru bein eða óbein framlög fyrirtækja til fræðastofnanna. Þessi leið er þekkt t.d. í Bandaríkjunum, þar sem stór fyrirtæki styrkja oft starfsemi háskóla beint. Hérlendis hafa Skógrækt ríkisins og Landgræðsla ríkisins hlotið bein framlög frá ýmsum fyrirtækjum til almennrar starfsemi og sértækra verkefna. Einnig má nefna 70 milljón króna samning Háskólans í Reykjavík við 6 íslensk fyrirtæki um menntun tölvunarfræðinga o.fl. Hvorki LBH né RALA hafa leitað markvisst á þessi mið en eðlilegt hlýtur að teljast að skoða hvort raunhæft sé að fá fyrirtæki til samstarfs á þessum nótum. Hér væri hægt að hugsa sér framlög til uppbyggingar á aðstöðu – t.d. kennsluaðstöðu – tölvukosti eða ýmiskonar umhverfistengdum aðgerðum. Einnig mætti nefna átak á sérstökum fræðasviðum. Þess þarf þó að gæta að framlög frá bandamönnum skaði ekki ímynd stofnananna sem sjálfstæðra og óháðra fræðasetra.

Vörður

· Leita eftir áhuga stærri einkafyrirtækja á að gerast Bandamenn LBH/RALA fyrir árslok 2003.

· Leita eftir nánu samstarfi við hagsmunaaðila í fiskeldi með sérstakri áherslu á kynbætur og fóðurfræði.

Amboð

1. Markmið á tímabilinu

· Sjá til þess að RALA/LBH séu eftirsóttir vinnustaðir með góða aðstöðu fyrir starfsfólk stofnananna og gera þeim þannig kleift að sinna fyrsta flokks vísindastarfi.

· Reka markvissa starfsmannastjórnun sem tekur mið af þörfum stofnananna og gefur starfsmönnum færi á símenntun er stuðli að jákvæðri starfsþróun.

· Tryggja hagkvæma nýtingu á bæði mannafla og aðstöðu sem stofnanirnar hafa yfir að ráða til þess að þær geti gegnt hlutverki sínu sem best.

2. Skil

a) Stjórnkerfi

Stofnanirnar tvær eru reknar skv. sitt hvorum lagabálknum (sjá að framan) og stjórnkerfi þeirra er ólíkt. Á RALA er stjórn þriggja manna sem skipuð er af landbúnaðarráðherra og skv. lögum hefur hún á hendi yfirstjórn stofnunarinnar. Við stofnunina er jafnframt starfandi tilraunaráð sem er tengiliður milli hennar og hinna ýmsu greina landbúnaðarins. Er því ætlað að vera forstjóra og stjórn til ráðuneytis og gera tillögur um starfsáætlun stofnunarinnar. Tilraunaráði hefur gengið illa að rækja hlutverk sitt á undanförnum árum þar sem eðli starfseminnar hefur breyst verulega, einkum í kjölfar aukinna sértekna í heildarveltu. Haldnir eru reglulegir fundir sviðsstjóra og fjármálastjóra um innra starf stofnunarinnar.

Stjórn LBH er falin háskólaráði og rektor. Rektor er forseti háskólaráðs sem er æðsti ákvörðunaraðili innan háskólans, markar stefnu, mótar skipulag hans og samþykkir starfs- og rekstraráætlanir. Framkvæmdaráð er rektor til ráðuneytis um innri málefni stofnunarinnar.

Stefnt er að því að tilraunaráð RALA verði lagt niður og að verksvið þess falli undir fræðastefin (sjá að framan). 

Til þess að fylgja eftir þeirri sameiginlegu stefnumótun sem birtist í plaggi þessu er nauðsynlegt að móta stjórnsýslulegan samráðsvettvang. Slíkur samráðsvettvangur þarf að gera stofnununum mögulegt að koma fram út á við sem ein heild þótt innra starfi sé skipað með svipuðum hætti og nú er. 

Með aukinni samþættingu á faglegri starfsemi eykst þörfin á að starfsmenn geti nýtt aðstöðu (húsnæði, tæki, tilraunaaðstöðu) sem formlega tilheyrir ekki þeirra stofnun. Núverandi kerfi er þannig að skrifaður er reikningur fyrir öllum útgjöldum. Nauðsynlegt er að leita leiða til þess að einfalda þetta kerfi.

Vörður

· Koma upp sameiginlegri skrá um rannsóknarverkefni fyrir árslok 2002.

· Koma festu á stjórnsýslulegan samráðsvettvang fyrir árslok 2002.

· Einfalda reglur um samnýtingu starfsmanna á þeirri aðstöðu sem stofnanirnar ráða yfir, fyrir árslok 2003.

b) Starfsmannahald

Til þess að stofnanirnar geti gegnt hlutverki sínu í síbreytilegum heimi er fagleg endurnýjun nauðsynleg. Eftir því sem áherslur breytast verður stofnunin að geta eflt ný svið til þess að unnt sé að takast á við ný viðfangsefni. Uppbygging á nýju sviði getur orðið á kostnað þeirrar starfsemi sem fyrir er. Flestir starfsmenn stofnananna eru ráðnir ótímabundið og búa þeir yfir sérfræðiþekkingu á hinum ýmsu fagsviðum sem stofnununum er ætlað að sinna. Lögð skal áhersla á að gera föstum starfsmönnum kleift að takast á við ný viðfangsefni með sérstakri þjálfun, en í vissum tilfellum getur reynst nauðsynlegt að ráða nýja starfsmenn. Meðalaldur fastra starfsmanna er orðinn nokkuð hár og því er brýnt að huga að nýliðun á komandi árum.

Stofnununum er umhugað að efla mannauð sinn. Tekið skal á móti nýjum starfsmönnum með sérstakri þjálfun og upplýsingum. Leggja skal áherslu á að starfsmenn fylgist vel með nýjungum á sínu sérsviði og tengi þær meginmarkmiðum stofnananna. Símenntun getur verið með ýmsu móti. Má þar nefna rannsóknarleyfi, námskeið innanlands og utan, ráðstefnur, kennslu og greinaskrif. Til þess að fylgja eftir starfsþróun einstakra starfsmanna skal taka upp árleg starfsmannaviðtöl.

Stofnanirnar stefna að því að bjóða starfsfólki sínu samkeppnishæf starfskjör. Nauðsynlegt er að endurskoða reglur er snúa að greiðslum fyrir ritstörf. Lögð skal áhersla á að eiga jákvæð samskipti við trúnaðarmenn stéttarfélaga.

Í gildi eru reglur um heilbrigðis- og öryggisstarfsemi innan fyrirtækja (Stj.tíð. B 16, nr. 77/1982). Hefur þeim verið fylgt eftir því sem kostur hefur verið á hjá RALA. Komið verði upp samráðsnefnd í anda þessara reglna þar sem einnig verði tekið á félagslegum þáttum, s.s. jafnréttismálum og möguleikum starfsmanna til þess að sinna heimili og börnum.

Vörður

· Móta og koma á fót starfsmannaviðtölum fyrir alla starfsmenn.

· Vinna skipulega að bættum aðbúnaði á vinnustað.

· Hvetja til símenntunar og tryggja fé til hennar ásamt því að marka skýra stefnu í endurmenntunarmálum í samvinnu við fulltrúa starfsmanna.

c) Aðstaða

RALA/LBH hafa yfir að ráða fjölbreytilegri aðstöðu til margvíslegs fræðastarfs á nokkrum stöðum á landinu (sjá nánar í Viðauka I).

Í kjölfar samstarfssamningsins frá 1997 höfum við sameinað tilraunaaðstöðu í sauðfjárrækt og bútækni. Þannig eru orðnar til sterkar þekkingarmiðstöðvar á þessum sviðum sem geta sinnt kalli bænda og fræðasamfélagsins um öfluga og hagkvæma starfsemi. Reynslan af þessum sameiningum sýnir að nauðsynlegt er að halda áfram á sömu braut til að lækka kostnað, styrkja faglegt umhverfi einstakra greina og koma í veg fyrir samkeppni milli tilraunastöðva.
Jarðrækt

Jarðrækt byggist í eðli sínu mikið á náttúrufari og því er eðlilegt að jarðræktarrannsóknir séu stundaðar á nokkrum stöðum á landinu.

Jarðræktarrannsóknir fara aðallega fram á Hvanneyri og Korpu, og í minna mæli á Möðruvöllum og Stóra Ármóti. Á Sámsstöðum er einnig enn að finna langtímaáburðartilraunir sem eru dýrmætur sjóður fyrir umhverfisvöktun og frekari rannsóknir á hringrás næringarefna.

Fyrst um sinn verða ítarlegar útitilraunir í smáreitum áfram á Hvanneyri og Korpu. Rannsóknir á stærri skala verða á Hvanneyri, hinum tilraunastöðvunum og jafnframt skulu athugaðir möguleikar á að nýta sprotabú í auknum mæli. Þéttbýli Stór-Reykjavíkur færst sífellt nær Korpu og því þarf að huga að nýrri framtíðaraðstöðu fyrir jarðræktarrannsóknir. Mikilvægt er að báðar stofnanir geti samnýtt tilraunaaðstöðu jarðræktar og skal það land, sem þessar stofnanir hafa til umráða, skoðað sérstaklega í þessu sambandi. 

Nautgriparækt

Á vegum stofnananna eru rekin þrjú fjós, á Möðruvöllum, Hvanneyri og Stóra Ármóti. Núverandi fyrirkomulag er dýrt í rekstri, getur torveldað samstarf og stuðlar ekki að skapandi rannsóknarumhverfi. Í ljósi fyrirsjáanlegrar fækkunar mjólkurframleiðenda og kröfu um bætt menntunarstig þeirra er að greininni koma er nauðsynlegt að rannsóknarstarfið í nautgriparækt verði tengt búnaðarnáminu beinum hætti og skipulagt sem ein heild.

RALA/LBH munu auka samþættingu og samnýtingu á aðstöðu í kennslu og rannsóknum í nautgriparækt á tímabilinu, m.a. með uppbyggingu kennslu- og tilraunafjóss að Hvanneyri. Jafnframt munu stofnanirnar standa sameiginlega að stofnun þróunarseturs í nautgriparækt í samstarfi við aðra fagaðila í greininni. Markmið með stofnun þróunarsetursins er tvíþætt, annars vegar til að auka rekstrarlega hagkvæmni og hins vegar til þess að styrkja faglegt umhverfi nautgriparæktarrannsókna og kennslu. 

Umhverfisrannsóknir

Byggð hefur verið öflug aðstaða til umhverfisrannsókna á Keldnaholti í samstarfi við Landgræðslu ríkisins, Skógrækt ríkisins og Bændasamtök Íslands. Um er að ræða landupplýsingastofu, aðstöðu til kolefnisrannsókna og jarðvegsgreiningarstofu. Stefnt skal að því að  samskonar aðstaða verði ekki byggð upp við LBH heldur muni stofnanirnar sameiginlega efla núverandi aðstöðu, með samnýtingu í huga. 

Í gildi er samstarfssamningur milli Rannsóknastofnunar landbúnaðarins og Landgræðslu ríkisins, meðal annars um rekstur Fræverkunarstöðvarinnar í Gunnarsholti, frá 19. apríl 1994. Miklar breytingar hafa orðið á fyrirkomulagi landgræðslurannsókna og reksturs Fræverkunarstöðvarinnar í kjölfar þess að Landgræðslan kom á fót sérstöku rannsóknarsviði innan sinna vébanda. Brýnt er að samstarfssamningurinn verði endurskoðaður hið fyrsta með hagsmuni landbúnaðarkennslunnar í huga.

Bókasafn og upplýsingamál

Báðar stofnanir reka bókasöfn sem hafa með sér náið samstarf. Með aukinni áherslu á rafræna miðlun upplýsinga er nauðsynlegt að efla þetta samstarf enn fekar. Því er stefnt að stofnun sameiginlegrar upplýsingamiðstöðvar, jafnvel í samstarfi við aðra aðila. Hún getur náð til bókasafna LBH/RALA, bóksölu LBH, eigin útgáfu beggja stofnana, gerð kennslu- og fræðsluefnis og umsjón heimasíðna, svo fátt eitt sé nefnt. 

Vörður

· Koma á fót vinnuhópi er skipuleggi uppbyggingu og starfsemi þróunarseturs í nautgriparækt til að auka rekstrarhagkvæmni og styrkja fræðastarf fyrir mitt ár 2003.

· Ganga frá áætlun um aðkomu LBH að landupplýsingastofu á Keldnaholti og frekari eflingu þess.

· Endurskoða samstarfssamning RALA og Landgræðslu ríkisins fyrir árslok 2002.

· Setja á laggirnar vinnuhóp til að vinna að samtvinnun bókasafns- og upplýsingamála sem skili áliti eigi síðar en um mitt ár 2004. Þessi hópur mun einnig endurskoða útgáfumál, sbr. kafla um útgáfu og alþjóðasamstarf.
Viðauki 1. 
Tiltæk aðstaða

· Aðstaða er fyrir almennar og sérhæfðar efnagreiningar af ýmsu tagi á Hvanneyri og Keldnaholti (EGK).

· Almenn skrifstofuaðstaða með nauðsynlegum búnaði á Hvanneyri, Keldnaholti, Möðruvöllum (Búgarði, Akureyri) og Stóra-Ármóti (BSS, Selfossi).

· Búvélasafn. Í safninu eru varðveittar margar gamlar búvélar og -verkfæri og haldið til haga hverskonar gögnum öðrum er varða tæknisögu íslensks landbúnaðar.

· Fjölritunarstofa og bóksala. Aðstaða til fjölritunar og útgáfu námskeiðsgagna, tilraunaskýrslna og kennslubóka. Pöntun og afgreiðsla bóka og annars efnis fyrir nemendur, kennara og rannsóknafólk.

· Gistirými, mötuneyti og tilheyrandi aðstaða á Hvanneyri. Gistirými fyrir 70 manns á heimavist (þó með fyrirvara), og mötuneyti. Þessi aðstaða kann að vera leigð út á sumrin. 

· Kennsluhúsnæði á Hvanneyri. Sex stofur fyrir 20-30 manns, þar af tvær með fastri tölvu, myndbandstæki og skjávarpa. Einn salur fyrir allt að 100 manns. Aðstaða fyrir fjarfundabúnað.

· Öflugur tímarita- og bókakostur í bókasöfnum á Hvanneyri og Keldnaholti.

· Aðstaða til kolefnisrannsókna. Viðamikill tækjabúnaður til mælinga á kolefnisflæði í náttúrulegum vistkerfum, greininga á kolefni og gróðurhúsalofttegundum. 

· Jarðvegsgreiningastofa. Sérhæfður tækjabúnaður er nýtist við greiningar á jarðvegssýnum í tengslum við rannsóknir á eðli, myndun og flokkun íslensks jarðvegs (Ýmir).

· Landgræðsla ríkisins, Gunnarsholti. Í gildi er rammasamningur milli RALA og Landgræðslu ríkisins um rekstur Fræverkunarstöðvarinnar í Gunnarsholti og afnot RALA að aðstöðu Lr til tilrauna. Aðstaðan er einkum nýtt til tilrauna sem tengjast landgræðslu- og umhverfisrannsóknum.

· Landupplýsingastofa á Keldnaholti. Aðstaða til flókinnar úrvinnslu landupplýsinga, úrvinnslu gervihnattamynda og gerð margbreytilegra stafrænna korta er lúpa að náttúru og nýtingu landsins. Stofan er rekin í samvinnu við Landgræðslu ríkisins og Bændasamtök Íslands.

· Aðstaða til vefjaræktar og gróðurklefar á Keldnaholti. Tilraunagróðurhús á Hvanneyri. Kal- og fræstofa með tölvustýrðum frystikistum og ræktunarskápum á Möðruvöllum. Tilraunagróðurhús á Korpu.

· Bútæknihús á Hvanneyri. Aðstaða er til bútæknirannsókna af ýmsu tagi auk almennrar skrifstofu- og fundaraðstöðu.

· Kennslu- og rannsóknabú á Hvanneyri. Aðstaða er til kennslu og rannsókna á: búfé (mjólkurkýr, geldneyti, loðdýr, hestar) beitarrannsóknum (afgirt og mæld beitarhólf, með mælipunktum) jarðrækt (ræktað 100 ha, fit og engjar 100 ha, úthagi 300 ha,) garðrækt (garðlönd í skjólbeltum:1 ha, 2 óupphituð gróðurhús, 180 m2 tilraunagróðurhús)

· Líftæknistofa á Keldnaholti. Aðstaða er fyrir vefjaræktun plantna, vinnu með bakteríur og plöntufrumur svo og aðstaða fyrir genaferjun í plöntur. Einnig er stofan búin öllum nauðsynlegum tækjum fyrir vinnu við klónun gena og smíði genaferja. Þessi aðstaða stenst fyllilega viðurkenndar kröfur er gerðar eru til slíkrar vinnu.

· Rannsóknastofa fyrir búfé á Keldnaholti. Aðstaða er til að sinna nákvæmum fóður-, fóðrunar- og næringarfræðitilraunum fyrir allar tegundir búfjár og fóðurs. Einnig er þar aðstaða til tilraunafóðurgerðar og geymslu á tilraunahráefni og fóðri.

· Tilraunabúið á Stóra Ármóti. Aðstaða er til fóðrunartilrauna með nautgripi og eru þar m.a. vambaropskýr sem notaðar eru við rannsóknir á niðurbroti fóðurs í vömb. Sauðfjárstofninn er notaður við afkvæmaprófanir á sæðingarhrútum en nýtist einnig til annarra tilrauna. Ræktað land er um 100 ha. Það land nýtist til jarðræktarrannsókna.

· Tilraunastöð í fiskeldi á Keldnaholti. Aðstaða er fyrir meltanleikarannsóknir, auk klakaðstöðu.

· Tilraunastöðin á Hesti. Aðstaða er í tilraunafjárhúsi fyrir erfða- og fóðrunarrannsóknir með þann bústofn sem á búinu er. Á jörðinni – sem er tæplega 1300 ha, þar af 80 ha ræktað land – er aðstaða til beitar og jarðræktartilrauna.

· Tilraunastöðin á Korpu. Aðstaða er fyrir allar almennar jarðræktartilraunir (18 ha), plöntuuppeldi í gróðurhúsi, meðhöndlun sýna og fræhreinsun í smærri stíl. Þar er einnig vélaverkstæði og vélageymsla.

· Tilraunastöðin á Möðruvöllum. Aðstaða er til beitar- og einstaklingsfóðurtilrauna með nautgripi, jarðræktartilrauna á rannsóknastofum og bújörð, kerfisrannsókna á búrekstri og rannsókna á jarðvegsdýralífi. Ræktað land er um 126 ha og er mjög fjölbreytilegt (mýrar, móar, áreyrar).

